
-Әziz hәmvәtәnlәr. 
 
Mәn sizi Ağdam rayonunun işğaldan azad olunması münasibәtilә ürәkdәn tәbrik edirәm. Bütün 
ağdamlıları ürәkdәn tәbrik edirәm. Әziz ağdamlılar, siz artıq köçkün deyilsiniz. Siz doğma dәdә-baba 
torpağınıza qayıdacaqsınız. 
 
Ağdam rayonunun işğaldan azad olunması noyabrın 10-da imzalanmış üçtәrәfli Bәyanatın nәticәsidir. 
Mәn dәfәlәrlә demişdim ki, Ermәnistan-Azәrbaycan Dağlıq Qarabağ münaqişәsinin hәlli hәm siyasi, 
hәm hәrbi yollarla mümkündür. Biz uzun illәr әrzindә bu mәsәlәni siyasi yollarla hәll etmәyә çalışırdıq. 
Ancaq bütün dünya gördü ki, mәhz Ermәnistanın mövqeyinә görә bu mәsәlә öz hәllini tapmamışdır 
vә mәsәlәnin hәrbi yollarla hәll edilmәsi bizim qanuni hüququmuz idi. Bu hüququ beynәlxalq norma 
vә prinsiplәr tanıyır. Bu hüquq bizә BMT Nizamnamәsi tәrәfindәn verilibdir. Hәr bir ölkә özünü müdafiә 
edә bilәr vә biz dә özümüzü müdafiә etmişik. 
 
Ağdam rayonunun işğaldan azad olunması tarixi hadisәdir. Deyә bilәrәm ki, işğal edilmiş rayonların 
arasında әhalinin sayına görә Ağdam әn böyük rayondur. İşğaldan әvvәl Ağdam rayonunda 143 min 
insan yaşayırdı. Hazırda Ağdam rayon sakinlәrinin sayı 204 mindir. Rayonun 73 faizi işğal edilmişdi 
vә qalan әrazilәrdә - bizim nәzarәtimizdә olan әrazilәrdә biz son illәr әrzindә böyük quruculuq, abadlıq 
işlәri aparmışıq. Biz Quzanlı kәndinә qәsәbә statusu verdik vә Quzanlını faktiki olaraq Ağdam 
rayonunun mәrkәzinә çevirdik. Mәnim göstәrişimlә Quzanlıda sosial obyektlәr, infrastruktur vә sәnaye 
müәssisәlәri yaradılmışdır. İnsanlar üçün iş yerlәri yaradıldı. Quzanlı tәbii qazla tәchiz edildi, orada 
bütün digәr infrastruktur layihәlәri icra olundu, böyük Olimpiya İdman Kompleksi, xәstәxana, 
mәktәblәr, Muğam Mәrkәzi inşa edilmişdir. Bütün bu obyektlәrin açılışlarında mәn şәxsәn iştirak 
etmişәm. Onu da bildirmәliyәm ki, son illәr әrzindә mәnim göstәrişimlә Ağdam rayonunun bizim 
nәzarәtimizdә olan hissәsindә 18 köçkün şәhәrciyi salınmışdır vә biz Ağdam rayonuna 93 min 
köçkünü yerlәşdirә bildik. Görülmüş işlәr vә böyük investisiyalar hesabına bu gün Ağdam rayonunun 
әhalisinin 45 faizi Ağdam rayonunun әrazisindә yaşayır. 
 
İndi isә Ağdam üçün yeni dövr başlayır. Bizim böyük planlarımız var. İşğal edilmiş torpaqlarda hәr şey 
dağıdılıb. Mәnim Füzuli vә Cәbrayıla sәfәrlәrim mәtbuat tәrәfindәn işıqlandırılıb vә hәr kәs, bütün 
dünya gördü ki, hansı vәhşi düşmәnlә biz üz-üzә qalmışdıq. Nә Cәbrayılda, nә Füzulidә bir dәnә dә 
salamat bina qalmayıb, yalnız hәrbi hissә vә hәrbi hissәyә aid olan bәzi tikililәr. Qalan bütün 
infrastruktur, bütün binalar, evlәr, tarixi abidәlәr, dini abidәlәrimiz vәhşi düşmәn tәrәfindәn dağıdılıb. 
 
Mәn orada o dağıntılar arasında Azәrbaycan xalqına müraciәt edәrәk demişdim ki, biz bu torpaqları, 
bu şәhәrlәri, bu kәndlәri bәrpa edәcәyik. Ermәnilәr hesab edirdilәr ki, bu dağıntılardan sonra heç vaxt 
Azәrbaycan әhalisi bu torpaqlara qayıtmayacaq. Sәhv etdilәr. Onlar bilmirlәr ki, Azәrbaycan xalqının 
ürәyindә - bizim xalqımızın qәlbindә doğma torpaqlar әbәdi yaşayır vә yaşayacaq. Bizim bütün 
köçkünlәrimiz bu illәr әrzindә bir arzu ilә yaşayıblar ki, öz doğma torpaqlarına qayıtsınlar, dövlәtin 
dәstәyi vә kömәyi ilә orada özlәri üçün yeni hәyat qursunlar. 
 
Biz Ağdam şәhәrini dә bәrpa edәcәyik. Әlbәttә ki, bunun üçün biz bütün işlәri әsaslı şәkildә etmәliyik. 
Baş plan hazırlanacaq, mütәxәssislәr cәlb olunacaq, infrastruktur layihәlәri planlı şәkildә icra edilәcәk, 
inzibati binalar, sosial obyektlәr, yollar vә digәr lazım olan işlәr görülәcәk. Vәtәndaşlara oraya 
qayıtmaq üçün dövlәt tәrәfindәn kömәk göstәrilәcәk. Ona görә Ağdam rayonunun bәrpası bizim 
gәlәcәk planlarımızda xüsusi yer tutacaq. Çünki hәm әrazi baxımından böyük rayondur, eyni 
zamanda, dediyim kimi, әhali baxımından әn böyük rayondur. 
 
Әslindә, bizim bәrpa işlәrimiz artıq başlanıb. Füzulidә olarkәn Füzulidәn Şuşaya yeni yolun çәkilişi ilә 
bağlı bütün müvafiq göstәrişlәr verilib, Prezidentin ehtiyat fondundan vәsait ayrılıb, ilkin olaraq 50 
milyon manat. Ancaq bu vәsait kifayәt etmәyәcәk. Gәlәn il әlavә vәsait ayrılacaq. Mәnim göstәrişimlә 
Әhmәdbәyli-Alxanlı-Füzuli-Şuşa yolu bir neçә hissәyә bölünüb. Göstәriş vermişәm, bir neçә şirkәt 
cәlb edilsin ki, biz vaxt itirmәdәn vә qısa müddәt әrzindә bu yolu çәkәk. Çünki Azәrbaycan 
vәtәndaşları bilirlәr ki, әvvәllәr Şuşaya gedәn yol Ağdam-Xankәndi yolu idi, indi isә hәlәlik bu yoldan 
istifadә etmәk mümkün deyil. Noyabrın 10-da imzalanmış üçtәrәfli bәyanatda göstәrilir ki, bütün 
kommunikasiyalar açılacaq, o cümlәdәn hesab edirәm ki, Ağdam-Xankәndi-Şuşa avtomobil yolu da 
müәyyәn müddәtdәn sonra açılacaqdır. Hesab edirәm ki, kommunikasiyaların açılması, eyni 



zamanda, Naxçıvan Muxtar Respublikası ilә Azәrbaycanın әsas hissәsini birlәşdirәn yollar vә 
kommunikasiyalar gәlәcәkdә bölgәdә uzunmüddәtli sülhә dә öz töhfәsini verәcәkdir. 
 
Bu işlәr planlı şәkildә öz hәllini tapacaq. Biz artıq birinci böyük layihәyә start verdik. Eyni qayda ilә biz 
Ağdam şәhәrini vә onun bütün infrastrukturunu bәrpa etmәk üçün ardıcıl addımlar atacağıq. 
Ağdamlılar vә işğaldan azad edilmiş bütün başqa rayonların sakinlәri әmin ola bilәrlәr ki, Azәrbaycan 
dövlәti hәr zaman onların yanında olacaqdır. 
 
Ağdamın işğaldan azad edilmәsi şanlı hәrbi Qәlәbә nәticәsindә mümkün olmuşdur. Әgәr Azәrbaycan 
Ermәnistanı döyüş meydanında mәğlub etmәsәydi, Ermәnistan öz xoşu ilә bizim torpaqlarımızdan 
çıxmayacaqdı. Bunu demәyә әsas verәn bir çox amillәr var. İlk növbәdә, o bölgәlәrdә - işğal edilmiş 
torpaqlarda qurulmuş istehkamlar, oraya böyük vәsait xәrclәnib. O istehkamlar elә qurulub ki, 
Azәrbaycan Ordusu oradan keçә bilmәsin. Amma yenә dә sәhv etdilәr. Bizim gücümüzü düzgün 
hesablaya bilmәdilәr. Bilmirdilәr ki, bu gün Azәrbaycan Ordusu, Azәrbaycan vәtәndaşı nәyә qadirdir. 
Bilmirdilәr ki, bizi o Qәlәbәyә aparan hәm gücümüzdür, texniki tәchizatımızdır, hәm dә mәnәvi 
ruhumuzdur. Bilmirdilәr ki, Azәrbaycan xalqı bütün bu illәr әrzindә bir arzu ilә yaşayır ki, öz dәdә-baba 
torpağına qayıtsın. Bütün bu amillәr vә digәr amillәr bu Qәlәbәni şәrtlәndirdi. 
 
Ona görә onlar bu istehkamları qurarkәn vә eyni zamanda, digәr addımlar atarkәn bir mәqsәdi 
güdürdülәr ki, bu işğalı әbәdi etsinlәr. Әks-tәqdirdә, onlar bizim tarixi şәhәrlәrimizin, kәndlәrimizin 
adlarını dәyişdirmәyәcәkdilәr. Ağdama bir eybәcәr ad veriblәr, Füzuliyә başqa bir eybәcәr ad veriblәr. 
Yeni xәritәlәr tәrtib ediblәr vә bu xәritәlәrdә qondarma "Dağlıq Qarabağ respublikası” keçmiş Dağlıq 
Qarabağ Muxtar Vilayәtini yox, işğal edilmiş digәr bütün torpaqları da әhatә edirdi vә bunu onlar 
beynәlxalq ictimaiyyәtә tәqdim edirdilәr. 
 
Mәn bu mәsәlә ilә mәşğul olan vasitәçilәrә dәfәlәrlә demişdim ki, siz buna diqqәt yetirin. Siz indi bu 
mәsәlәnin sülh yolu ilә hәll olunmasından danışırsınız. Amma biz bunun tam әksini görürük. Görürük 
ki, Azәrbaycan irsi bu torpaqlarda silinir, Azәrbaycan abidәlәri, tarixi abidәlәr ermәnilәşdirilir, 
Azәrbaycan mәscidlәri dağıdılır, bizim bütün tarixi-mәdәni irsimiz silinir, yeni xәritәlәr tәrtib edilir. 
Ermәnistan mәktәblәri üçün hazırlanan dәrsliklәrdә qondarma "Dağlıq Qarabağ respublikası”nın 
xәritәlәri dәrc edilәrkәn orada işğal edilmiş bütün torpaqlar bu qondarma quruma aid edilir. Ermәnistan 
xarici dillәrdә nәşr etdiyi kitablarda, bukletlәrdә qondarma qurumu tәqdim edәrkәn işğal olunmuş 
bütün torpaqlar әhatә edilir. Onlar qanunsuz yollarla beynәlxalq sәrgilәrdә iştirak edәrkәn dә eyni 
hәrәkәtlәri edirlәr. Yaxşı, bәs, necә olacaq, siz deyirsiniz ki, bu, sülh yolu ilә hәll edilәcәk. 
 
İndi nә oldu bu xәritәlәr? İndi bu xәritәlәr cәhәnnәmә getdi, bu xәritәlәr artıq yoxdur. İndi Kәlbәcәr 
rayonunu boşaldan işğalçılar bütün evlәri, binaları, mәktәblәri dağıdırlar, sökürlәr, öz vәhşiliklәrini 
göstәrirlәr. Bütün beynәlxalq aparıcı media qurumları bunu lentә alır vә dünyaya yayır, biabır edir 
onları. Onlar özlәri özlәrini biabır edirlәr, qorxaqcasına qaçıblar bizim qabağımızdan. Bizim 
qabağımızda duruş gәtirә bilmәdilәr. Özlәrini yenilmәz ordu adlandıranlar, döyüşkәn xalq 
adlandıranlar, bәs nә oldu sizin döyüşkәn ordunuz? Haradadır bu? Pәrәn-pәrәn oldu, vurduq, 
dağıtdıq, mәhv etdik. Yoxdur Ermәnistan ordusu, biz onu mәhv etmişik. Bizim döyüş meydanındakı 
qәlәbәmiz siyasi qәlәbәmizi dә şәrtlәndirdi. Ağdam rayonu bizә bir güllә atmadan, bir nәfәr dә şәhid 
vermәdәn qayıdır. Bu, böyük siyasi uğurumuzdur. Amma әgәr o hәrbi qәlәbә olmasaydı, bu da 
mümkün olmazdı. 
 
Ağdamlılar Birinci Qarabağ müharibәsindә qәhrәmancasına vuruşmuşlar, çoxlu şәhidlәr vermişlәr. 
İkinci Qarabağ müharibәsindә - Vәtәn müharibәsindә dә cәsarәtlә vuruşmuşlar, şәhidlәr vermişlәr. 
Mәn fürsәtdәn istifadә edәrәk bu Qәlәbәni bizә bәxş edәn bütün şәhidlәrimizi yad etmәk istәyirәm, 
Allah onlara rәhmәt elәsin, Allah onların yaxınlarına sәbir versin. Şәhidlәrimizin valideynlәrinә, 
yaxınlarına bir daha müraciәt edәrәk onlara öz tәşәkkürümü bildirirәm ki, belә gözәl, igid övladlar 
yetişdiriblәr dövlәtimiz üçün, xalqımız üçün. Yaralı әsgәrlәrimizә, zabitlәrimizә tezliklә normal hәyata 
qayıtmağı arzu edirәm. Allah onlara şәfa versin. Onların reabilitasiyası ilә bağlı artıq tәdbirlәr planı 
hazırlanır, müvafiq göstәrişlәr verilib. Onlar daim diqqәt mәrkәzindә olacaqlar. 
 
Belәliklә, Ermәnistan-Azәrbaycan Dağlıq Qarabağ münaqişәsi artıq arxada qalır vә bunu beynәlxalq 
ekspertlәr dә qeyd edirlәr. Azәrbaycan döyüş meydanında parlaq Qәlәbә qazanaraq siyasi meydanda 
da istәdiyinә nail ola bilmişdir. Bu torpaqların abadlaşdırılması ilә bağlı tәdbirlәr görülәcәk. İlk 
növbәdә, minalardan tәmizlәmә işlәri aparılmalıdır. Bu da çox vaxt aparan bir mәsәlәdir. Çünki mәnfur 
düşmәn böyük әrazilәri minalaşdırıb. Ondan sonra infrastruktur layihәlәri ilә bağlı işlәr aparılmalıdır. 



Artıq göstәriş verilib, mövcud infrastruktur tәhlil edilir. Bizim indi peyk imkanlarımız vә digәr imkanlar 
var. Mәn Füzuli vә Cәbrayıl rayonlarına sәfәr edәrkәn artıq qısa müddәt әrzindә salınmış yeni yoldan 
istifadә etdim. O müvәqqәti yoldur, amma hәr halda, bu yoldan istifadә etmәk olar. Yәni, bütün bu 
işlәri biz görәcәyik vә bizim böyük qayıdış planımız hazırda tәrtib edilir. 
 
Müharibәyә gәldikdә, bir daha demәliyәm ki, Azәrbaycan әsgәri, zabiti qәhrәmanlıq göstәrib. Lakin 
Ermәnistan ordusundan fәrarilik edәnlәrin sayı 10 mini ötüb, özü dә bunu onlar özlәri deyirlәr, onların 
rәsmi şәxslәri deyirlәr - 10 mindәn çox fәrari olub. İndi bu, bir daha göstәrir ki, hansı ordu yenilmәz 
ordudur? Hansı ordu qәhrәman ordudur? Onların ordusu, әslindә, o quldur dәstәsi yalnız mülki, 
әliyalın insanlara qarşı müharibә apara bilәrdi. Xocalı qatillәri, kәndlәrimizi yandıran, insanlarımızı, 
mülki şәxslәri öldürәn digәr qatillәr hәrbçi sayıla bilmәz. Onların ordusu oğrulardan ibarәtdir. Son iki il 
әrzindә nә qәdәr oğru ermәni generalı hәbs edildi?! Tuşonka satan, әsgәrin payını satan generallar 
oğrudurlar. Onların "qәhrәmanları” qorxaqdırlar, onların rәhbәrlәri cinayәtkardırlar. Ermәnistan 
rәhbәrliyi artıq özü bunu deyir ki, 20 il әrzindә - 1998-ci ildәn 2018-ci ilә qәdәr bu ölkәyә quldurlar, 
oğrular, qorxaqlar, fәrarilәr rәhbәrlik edib. Son iki il yarım әrzindә isә kim rәhbәrlik edib? Artıq bütün 
dünya görür vә bu ölkәyә hansı ad vermәk olar? Ancaq bir ad – uğursuz ölkә. Bu uğursuzluğun sәbәbi 
nәdir? İşğal! Mәn bunu dәfәlәrlә demişәm. Hәr kәs baxa bilәr mәnim çıxışlarıma, müsahibәlәrimә. 
Demişәm ki, bu işğal Ermәnistanı uçuruma aparacaq. Demişәm ki, biz heç vaxt bu işğalla 
barışmayacağıq, gec-tez torpağımızı qaytaracağıq. Ancaq Ermәnistan o tarixi şansı itirәcәk. 
Ermәnistan bu 30 ilә yaxın müddәtdә müstәqil ölkә ola bilmәdi, bu gün dә müstәqil deyil. Ermәnistan 
faktiki olaraq müstәmlәkәdir. Bu idimi ermәni xalqının arzuları? Bu idimi onların gözlәntilәri? Onlar nә 
üçün müstәqil ölkә ola bilmәdilәr? İşğala görә. İşğaldan nә qazandılar? Heç nә. Biabır oldular siyasi 
müstәvidә, bütün beynәlxalq tәşkilatlarda biz fәal iş apararaq onları biabır etdik vә bizә lazım olan, 
beynәlxalq hüququ tәlәb edәn qәtnamәlәr, qәrarlar qәbul olundu. Onlar döyüş meydanında mәğlub 
olaraq bütün dünya qarşısında rәzil oldular. Bundan sonra bu damğa ilә yaşayacaqlar, "mәğlub edilmiş 
ölkә” damğası ilә yaşayacaqlar. Onlar Bakıda, Gәncәdә, bizim başqa şәhәr, rayonlarımızda 
yaşayırdılar. Onlara söz deyәn var idi? Yox. Onlar bundan mәhrum oldular. Bizim xalqımızı oradan 
qovaraq, etnik tәmizlәmә siyasәti apararaq buradan da getmәli oldular. Nә qazandılar? Heç nә. İndi 
isә bax, bu rәzil durumda bir-birini didirlәr, olan-qalan dövlәtçiliyi dә mәhv edirlәr. Mәn o vaxt demişdim 
ki, onlar ağıllarını başlarına yığsınlar, bu işğala son qoysunlar. Bu işğal davam etdikcә Ermәnistan 
inkişaf edә bilmәz vә bilmәdi. Siyasi cәhәtdәn asılı, hәrbi cәhәtdәn asılı, iqtisadi cәhәtdәn natamam. 
İdeologiya baxımından çox ziyanlı bir ideoloji әsaslar formalaşdırıblar. Bunların ideoloji әsasları yalan 
üzәrindә qurulub, tarixi saxtakarlıq üzәrindә qurulub vә keçmiş üzәrindә qurulub. Saxtalaşdırılmış 
keçmişdәn әl çәkә bilmәyәn ölkә necә qabağa gedә bilәr? Baxın, dünyada nә qәdәr müharibәlәr olub. 
Elә bu son 100 ili, 200 ili götürün. Nә qәdәr insanlar hәlak olub müharibәlәrdә. Kim bu әdavәti, kim 
bu kini-küdurәti yaşadıb öz ürәyindә illәrlә? Kim öz uşaqlarını nifrәt hissi ilә böyüdüb? Budur, bunun 
gәlәcәyi, budur, bunun reallıqları. Sovet İttifaqı Almaniya ilә müharibә zamanı on milyonlarla insan 
itirib, 10 il, 20 il keçәndәn sonra artıq barışıq olub. İndi Rusiya ilә Almaniya arasındakı münasibәtlәr 
normal inkişaf edir. Avropa ölkәlәri özlәri. Fransa İtaliya ilә nә qәdәr müharibә aparıb. Almaniya ilә 
Fransa nә qәdәr müharibә aparıb. Hansı ölkәnin xalqı bu nifrәti öz ürәyindә yaşadır, bunu, necә 
deyәrlәr, alovlandırır. Bax, budur, Ermәnistanı bu günә salan. Onlar bütün öz bәlalarında özlәri 
günahkardır. Digәr tәrәfdәn, qonşularla normal münasibәt qura bilmәyәn ölkә necә inkişaf edә bilәr? 
Türkiyәyә qarşı әrazi iddiası. Heç ağlı yoxdur. Türkiyә kimi böyük bir ölkәyә qarşı әrazi iddiası irәli 
sürmәk özünәqәsd demәkdir. Azәrbaycana qarşı әrazi iddiası. Onlar bu iddianı müәyyәn müddәt 
әrzindә reallaşdıra bilmişdilәr, bizim torpaqlarımızı işğal etmişdilәr, qonşu xalqı didәrgin salmışdılar. 
Hesab edirdilәr ki, onlar haqlıdır vә saxta tarix yaradırdılar. İndi onlar bütün başqa ölkәlәrdәn yardım 
gözlәyirlәr. Elә bil ki, bütün dünya bunlara borcludur. Müstәqil ölkәsәn, müstәqil ölkә kimi yaşa. 
Müstәqil ölkә kimi yaşaya bilmirsәn, get başqa ölkәnin tәrkibinә gir. Endir o bayrağı dirәkdәn, bük, 
qoy cibinә, get başqa ölkәnin tәrkibindә yaşa. Onlar özlәri öz bәlalarının sәbәbkarlarıdır. Onlara 
vurulmuş bu zәrbә, onların başına gәlәn bu hadisәlәr bәlkә dә onları ayıltdı ki, onlar normal ölkә kimi 
bundan sonra yaşaya bilsinlәr, әgәr düzgün seçim etsәlәr, әgәr qonşularla münasibәtlәri 
normallaşdırsalar. 
 
Mәn nә üçün bu barәdә danışıram?! Çünki biz bu bölgәdә yaşayırıq vә istәr-istәmәz bu qonşuluq 
davam edәcәk, istәsәk dә, istәmәsәk dә. Mәn ölkә Prezidenti vә Ali Baş Komandan kimi maraqlıyam 
ki, bölgәmizdә, Cәnubi Qafqazda әdavәtә artıq son qoyulsun vә normal, işgüzar münasibәtlәr 
qurulsun. Hәr halda, biz bunu istәyirik. Mәn müharibә dövründә demişәm, bir daha deyirәm, bizim 
ermәni xalqı ilә heç bir problemimiz yoxdur. Biz ermәni xalqına qarşı enik tәmizlәmә aparmamışıq, 
necә ki, onlar bizә qarşı aparıblar. Biz onların tarixi abidәlәrini dağıtmamışıq, biz onları qoruyuruq vә 
bildiyiniz kimi, bu mәsәlә ilә bağlı önәmli addımlar atmışıq. 



 
Biz onların şәhәrlәrini dağıtmamışıq, halbuki dağıda bilәrdik. Şuşanı götürәndәn sonra Xankәndini 
dağıtmaq nә böyük problem idi. Bir gün әrzindә dağıda bilәrdik. Biz etdikmi bunu? Yox. Amma onlar 
nә günә saldılar bizim şәhәrlәrimizi. Ona görә bizim ermәni xalqı ilә problemimiz yoxdur. Bir daha 
demәk istәyirәm ki, vahid Azәrbaycan dövlәtindә yaşayan bütün xalqlar bәrabәr hüquqlara malikdir, 
o cümlәdәn ermәni xalqı. Azәrbaycanda minlәrlә ermәni yaşayır. Onlara bir söz deyәn var ölkәmizdә? 
Yox. Azәrbaycan vәtәndaşları kimi normal yaşayırlar. Әminәm, bu gün Dağlıq Qarabağda yaşayan 
ermәnilәr dә gün gәlәcәk başa düşәcәklәr ki, onlar üçün yeganә yol Azәrbaycan xalqı ilә yanbayan 
yaşamaq, qonşuluq şәraitindә yaşamaq vә bütün bu çirkin әmәllәrdәn әl çәkmәkdir. 
 
O ki qaldı, bu gün Ermәnistan tәrәfindәn növbәti bir uydurmanın ortalığa atılmasına, mәn ona da 
aydınlıq gәtirmәk istәyirәm. İndi belә bir rәqәm sәslәndirirlәr ki, guya, Dağlıq Qarabağdan 90 min 
ermәni qaçıb, qaçqın olub. Yalandır. Dağlıq Qarabağ әrazisindә vә işğal edilmiş bizim torpaqlarda 
İkinci Qarabağ müharibәsinә qәdәr maksimum 60-65 min insan yaşayıb. Biz bunu haradan 
öyrәnmişik? Bizdә operativ mәlumat var. Bizim o bölgәdә bir çox informasiya mәnbәlәrimiz var vә 
bizim uğurlarımızın sәbәblәrindәn biri dә mәhz bundadır. Biz tam dәqiqliklә bilirdik vә bilirik indi orada 
nә baş verir, onların xunta başçısı harada gizlәnir. Yәqin o da bilir ki, biz bilirdik. Ona görә burnunu 
çıxara bilmirdi küçәyә, bunkerdә otururdu. Bizim mәlumatımız var, mәnbәlәrimiz var, peyk görüntülәri 
var. Ona görә mәn tam әminliklә deyirәm ki, Dağlıq Qarabağda, o cümlәdәn işğal edilmiş torpaqlarda 
maksimum 65 min insan yaşayıb. Yaxşı, belә olan halda 90 min qaçqın haradan gәldi? Yenә 
saxtakarlıq, yenә yalan. İndi yenә mәliyә-mәliyә, sürünә-sürәnә onun-bunun әtәyindәn yapışacaq ki, 
mәnә kömәk edin. "Mәnә kömәk edin” onların ideologiyasının әsas prinsipidir. Bu ideologiya ilә hansı 
xalq inkişaf edә bilәr? Ancaq kimdәnsә, nә isә gözlәmәk, ummaq vә ondan sonra küsmәk, incimәk, 
tәlәb irәli sürmәk kimә xeyir gәtirib bu günә qәdәr? 
 
Biz qaçqınların sayı ilә bağlı bu yalanları ifşa edәcәyik vә әgәr bu qaçqınlar olubsa, o, bizim günahımız 
deyil. Çünki biz mülki әhaliyә qarşı vuruşmamışıq. Onlar mülki әhaliyә qarşı vuruşublar. Bizim mülki 
vәtәndaşlar arasında 94 şәhidimiz var, 400-dәn çox yaralı mülki şәxs var, 3000-dәn çox evimiz 
dağıdılıb. Onlarda mülki şәxslәr arasında itkilәr qat-qat aşağıdır. Amma onlar bizim mülki әhalini 
mәqsәdyönlü şәkildә vururdular. Gәncәni ballistik raketlәrlә vurmuşdular. Kasetli bombalarla Bәrdәni 
vurmuşdular, fosforlu bombalarla. Bu, hәrbi cinayәtdir. Tәrtәr şәhәri demәk olar ki, dağıdılıb. Әn çox 
mәrmi düşәn Tәrtәr idi. Hәr sәhәr mәnә mәlumat verilirdi nә qәdәr mәrmi düşür. Gün var idi ki, bir 
şәhәrә, özü dә balaca şәhәrә iki min mәrmi düşürdü. Bu, ermәni vәhşiliyi deyilmi? Xocalı soyqırımının 
tәkrarı deyilmi? Görün biz kimlәrlә üz-üzә idik vә biz kimi mәğlub etmişik? Yenә dә deyirәm, bu, tәkcә 
әrazi bütövlüyümüzün bәrpası deyil, ermәni faşizminin belinin qırılmasıdır. Biz bölgәni ermәni 
faşizmindәn xilas etdik, dünyanı ermәni faşizmindәn xilas etdik. Amma baş qaldıra bilәr. Ancaq biz 
imkan vermәyәcәyik. Hәr kәs bunu bilsin. Özümüzü müdafiә etmәk üçün istәnilәn addımı atacağıq. 
Öz vәtәndaşlarımızı müdafiә etmәk üçün istәnilәn addımı atacağıq vә heç kim bizi saxlaya bilmәz. Bu 
44 gün әrzindә bütün dünya gördü. Heç kim bizim qabağımızda dura bilmәz, bizә şәrt qoya bilmәz. 
Bizә müharibәnin ilk günlәrindә şәrt qoymaq istәyәn, hәdәlәmәk istәyәn, şәrlәmәk istәyәn ölkәlәrin, 
bәzi Qәrb ölkәlәrinin nümayәndәlәri sәrt cavabımızı aldılar. Gördülәr, biz o ölkәlәrdәn deyilik ki, 
kiminsә qabağında baş әyәk vә mәn dә o liderlәrdәn deyilәm ki, kimdәnsә nә isә qәbul edim, hansısa 
sözü. Artıqlaması ilә cavab vermişәm vә verәcәyәm lazım gәldikdә. Ona görә әgәr ermәni faşizmi bir 
dә baş qaldırsa, әgәr bizә qarşı hәr hansı bir tәxribat törәdilәrsә, 10 qatını alacaqlar, 10 qatını vә heç 
kim bizi durdura bilmәz. 
 
Hazırda Qarabağ bölgәsindә mövcud olan coğrafi vәziyyәt, әlbәttә ki, bizim imkanlarımızı qat-qat 
artırıb. Sadәcә olaraq, xәritәyә baxmaq kifayәtdir, hәr kәs görsün ki, kimin әlindә hansı imkanlar var. 
Ona görә mәn bir daha sözümü demәk istәyirәm. İndi Ermәnistanda daxili böhran hökm sürür. Bu da 
tәbiidir. Çünki hәrbi mәğlubiyyәt, özü dә belә biabırçı mәğlubiyyәt, әlbәttә ki, istәnilәn ölkәdә 
tәlatümlәrә gәtirib çıxara bilәr. Ona görә yәqin ki, indi bu böhran da keçәndәn sonra әgәr 
Ermәnistanda sağlam qüvvәlәr hakimiyyәtә gәlәrsә, biz o sağlam qüvvәlәrlә normal münasibәtlәr 
qurmağa hazırıq. Ancaq cәlladlarla, Azәrbaycan xalqının qanını tökәnlәrlә bizim heç bir әlaqәmiz ola 
bilmәz. Bunu hәr kәs bilsin! Bundan sonra tәbii ki, bu bölgәdә Azәrbaycanın imkanları genişlәnәcәk, 
o cümlәdәn tәsir imkanları. Amma bizim imkanlarımız yalnız әmәkdaşlığa hesablanıb. Bu günә qәdәr 
yaşadığımız bu bölgәdә gördüyümüz bütün işlәr әmәkdaşlığa tәkan verib. Bütün layihәlәrimiz - 
energetika, nәqliyyat, humanitar layihәlәrimiz әmәkdaşlığı dәrinlәşdirir. Biz bir dәnә dә sәhv addım 
atmamışıq, misal üçün qonşumuza hansısa problem yarada bilәcәk bir dәnә dә addım atmamışıq. 
Ona görә qonşu ölkәlәrlә münasibәtlәrimiz normaldır, yaxşıdır. Deyә bilәrәm ki, bir çoxları üçün 
nümunә ola bilәr. Ermәnistanın qonşuları ilә münasibәtlәri necәdir? Azәrbaycanla belә işğal, 



Türkiyәyә qarşı әrazi iddiası. Rusiyaya indi, necә deyәrlәr, narazılıq ifadә edir. Mәn bunu bilirәm ki, 
nә üçün İran üzәrindәn silahları gәtirә bilmәyiblәr. Ona görә ki, İran bizim dost, qardaş ölkәmizdir. 
Ona görә ki, bizim xahişimizi nәzәrә alaraq öz hava mәkanını bağlayıb. Ona görә ki, istәmәyib, onlar 
gәlib azәrbaycanlıları öldürsünlәr. Gürcüstana da eyni iddia irәli sürür. Çünki Gürcüstan da müharibә 
dövründә öz hava sahәsini bağlayıb vә quru yollarla silahların daşınmasına imkan vermәyib. O da 
istәmәyib ki, vәhşi düşmәn mülki vәtәndaşlarımızı öldürsün. Onlar Rusiyaya qarşı iddia qaldırırlar ki, 
Rusiya bunlara kömәk etmәyib. Rusiya Prezidenti öz müsahibәsindә kifayәt qәdәr açıq vә tam dәqiq 
mәlumat verdi, öz mövqeyini bildirdi. Azәrbaycan beynәlxalq hüquq tәrәfindәn tanınmış öz әrazisindә 
müharibә aparırdı. Ona görә burada hansısa bir müttәfiqlik münasibәtlәrinin qarışmasına imkan 
yaradılmasından söhbәt gedә bilmәz. Ancaq bunlar hamıya irad tuturlar, hamıdan narazıdırlar. Belә 
tәfәkkürlә necә yaşamaq olar? 
 
Biz isә bundan sonra inkişaf yolumuzla daha sürәtlә gedәcәyik. Biz döyüş meydanında istәdiyimizә 
nail olduq. Әsgәr vә zabitlәrimiz öz gücünü göstәrdi. Biz siyasi müstәvidә gücümüzü göstәrdik vә 
üçtәrәfli Bәyanat bizim maraqlarımıza tam cavab verir. Mәhz buna görә bu Bәyanat dünyanın gözü 
qarşısında imzalandı, Rusiya Prezidenti vә mәn. Amma Ermәnistanın baş naziri bunu harada 
imzalayıb onu hәlә ki, yәqin etmәk mümkün deyil. Amma o qәdәr dә önәmli deyil. Hansısa anbarda, 
ya qapalı bir yerdә, ya yaşadığı bunkerdә, fәrqi yoxdur. Onun imzası orada var. O, әslindә, 
kapitulyasiya aktıdır. Bu, Azәrbaycanın Qәlәbәsidir, torpaqlarımızın qayıtmasıdır, bayrağımızın 
ucaldılmasıdır. Füzuli, Cәbrayıl, Zәngilan, Qubadlı, Hadrut, Suqovuşan, Murov dağı, Şuşa döyüş 
meydanında işğalçılardan azad edilib, o cümlәdәn Laçın rayonunun bir neçә kәndi, Kәlbәcәr 
rayonunun bir hissәsi. Bu, şәrtlәndirib bizim qәlәbәmizi. Bizim qәlәbәmiz artıq Ermәnistanda böyük 
problemlәr yaratdı. Amma baxın beynәlxalq tәşkilatların buna reaksiyası nәdir? Varmı reaksiya? 
Yoxdur. Ermәnistanda gündә hansısa müxalifәt lideri hәbs olunur, özü dә tamamilә әsassız. Bir Qәrb 
ölkәsi buna reaksiya veribmi? Yox. Bunu qınayıbmı? Yox. Әsas müxalifәt partiyalarının rәhbәrlәri 
hәbs olunub. Bir nәfәr dә söz demir. Avropa Şurası haradasan? Azәrbaycana xor gözlә baxan, bizi 
qaralamağa çalışan, haradasan Avropa Şurası, niyә susursan? Yaxud da ki, monitorinq komitәsi. 
Orada bizim Azәrbaycan üzrә bir neçә mәruzәçi tәyin ediblәr. Ermәnistan monitorinq altında olmalıdır. 
Niyә susursan Avropa Şurası? Hanı sәnin rәhbәrlәrin, hanı sәnin monitorinq komitәn, siyasi komitәn. 
Görmürsünüz ki, Ermәnistanda repressiya baş alıb gedir? Görmürsünüz ki, diktator at oynadır? Özü 
dә mәğlub edilmiş diktator, rәzil vәziyyәtdә olan diktator. Bәs, niyә sәsinizi çıxarmırsınız? Bәs, hanı 
sizin demokratiyanız, insan haqlarınız? Cavab var? Yoxdur. Olmayacaq. Mәnim sözlәrimdәn sonra 
bax, görәrsiniz, olmayacaq. Ört-basdır edәcәk, ört-basdır. Avropa Parlamenti Azәrbaycana qarşı 10-
dan çox eybәcәr, yalan üzәrindә qurulmuş qәtnamә qәbul edib. Niyә susursan Avropa Parlamenti? 
Özünü guya dünyanın demokratiya mәrkәzi sayırsan. Bir sәs çıxar, açıqlama ver, bәyanat ver, qına 
bunu. Dünyanın gözü qarşısında diktator bütün müxalifәti mәhv edir. Bir adamı öldürüb. O parlamenti 
zәbt edәnlәr arasında bir nәfәr artıq ölü tapılıb. Nә üçün sәs qaldırmırsınız? Niyә? Müntәzәm olaraq 
bizә qarşı çirkin kampaniya aparan qeyri-hökumәt tәşkilatları, niyә susursunuz, niyә söz demirsiniz? 
Yaxşı, ballistik raketlә bizi vurdu susdunuz, kasetli bombalarla, fosforlu bombalarla bizi vurdu 
susdunuz. Böyük ölkәlәr, özlәrindәn Avropanın lideri düzәldәn ölkәlәr, siz niyә susursunuz? Deyin, 
cavab verin. Yoxsa, yerindәn duran burada bizә mız qoymaq istәyir, sataşmaq istәyir. Hamısının 
cavabını verirәm, hamısının, artıqlaması ilә. 
 
Ermәnistan diktatoru bunkerdә otura-otura özünü tamamilә dünyadan, öz xalqından tәcrid edib, 
Azәrbaycanda xalq-iqtidar birliyi. Bax, budur fәrq. Budur bizim gücümüz. Bizim gücümüz 
birliyimizdәdir. Güc vә birlik. Yәqin, Azәrbaycan xalqı xatırlayır, son 3-4 il әrzindә mәn öz çıxışlarımda 
dәfәlәrlә demişdim ki, dünya dәyişir, münasibәtlәr dәyişir, beynәlxalq hüquq işlәmir, güc amili önә 
çıxır, "kim güclüdür o da haqlıdır” prinsipi üstünlük tәşkil edir. Bütün bunları mәnim çıxışlarımda 
görmәk olar. Çünki mәn beynәlxalq vәziyyәti düzgün tәhlil etmişәm. Demәk istәmirәm ki, biz dә bu 
yolla gedәk. Yox. Bizim yolumuz әdalәt yoludur vә beynәlxalq hüquq yoludur. Biz beynәlxalq hüququn 
kәnarında bir iş görmәmişik. Ancaq demişәm ki, güc amili ön plana çıxır vә biz buna hazır olmalıyıq 
vә hazırlıq işlәri gedirdi, bütün bu illәr әrzindә, hәm iqtisadi sahәdә, hәm beynәlxalq münasibәtlәr 
sahәsindә, ilk növbәdә, ordu quruculuğu sahәsindә. Bu gücü topladıq, lazım olan anda vurduq, әzdik 
düşmәnin başını. Elә әzdik ki, onu әbәdi yadda saxlayacaq, әbәdi. O damğanı vurduq. Azәrbaycan 
xalqı müzәffәr xalqdır. Azәrbaycan Ordusu müzәffәr ordudur. Biz döyüş meydanında qәlәbә 
qazanmışıq, siyasi müstәvidә qәlәbә qazanmışıq, torpaqlarımızı işğalçılardan azad etmişik. 
 
Mәn bu gün Ağdamın azad olunması xәbәrini xalqıma böyük qürur hissi ilә çatdırıram, bu müjdәni 
verirәm. Bu gün bizim yaşadığımız günlәr, yaşadığımız anlar, әminәm ki, hәr bir azәrbaycanlının 
yaddaşında әbәdi qalacaq. Biz tarix yazırıq, yeni tarix. Xalqımızın, ölkәmizin yeni şanlı tarixini yazırıq. 



Bu, Zәfәr tarixidir. Bundan sonra biz, ilk növbәdә, işğaldan azad edilmiş torpaqlara vәtәndaşlarımızın 
qaytarılmasını tәmin etmәliyik. Bütün gücümüzü sәfәrbәr etmәliyik. Bütün maddi imkanlarımızı 
sәfәrbәr etmәliyik ki, tezliklә vәtәndaşlarımızı doğma torpaqlarına qaytaraq. 
 
Әziz xalqım, әziz ağdamlılar, sizi bu gözәl tarixi hadisә münasibәtilә bir daha ürәkdәn tәbrik etmәk 
istәyirәm. Sizә cansağlığı, xoşbәxtlik arzulayıram. Ağdam bizimdir! Qarabağ Azәrbaycandır! 
 


